
TIJORAT BANKLARIDA OMONAT HAJMINI 
OSHIRISHDA RAQAMLI MARKETING 

VOSITALARINING ROLI
Raximov Shoxrux Furqatovich 

TDIU, Marketing kafedrasi mustaqil tadqiqotchisi

Annotatsiya. Mazkur maqolada tijorat banklarida depozit hajmini oshirishda raqamli marketing vositalarining o‘rni tahlil 
qilindi. Raqamli reklama, mobil ilovalar va shaxsiylashtirilgan takliflarning samaradorligi yoritilgan ilmiy manbalar o‘rganildi. 
Aniqlanishicha, raqamli marketing vositalari orqali bank va mijoz o‘rtasidagi o‘zaro aloqa yaxshilanadi, mijozlarning 
sadoqati va omonatchilar soni ortadi. Banklar tomonidan qo‘llanilgan strategiyalar va ularning natijalari alohida tahlil 
qilindi. Tadqiqot nazariy asosda olib borilgan bo‘lib, amaliy tavsiyalar ishlab chiqilgan.

Kalit soʻzlar: raqamli marketing, tijorat banki, omonat, depozit siyosati, mobil ilova, mijoz xulq-atvori, bank strategiyasi.
Abstract. This paper analyzes the role of digital marketing tools in increasing deposit volumes in commercial banks. 
Scientific sources covering the use of digital advertising, mobile applications, and personalized offers have been examined. 
It was found that digital marketing improves bank-client interaction, increases customer loyalty, and contributes to deposit 
growth. The focus has been placed on bank strategies and their effectiveness. The study was conducted based on 
theoretical analysis, and practical recommendations have been provided.

Key words: digital marketing, commercial bank, deposit, deposit policy, mobile application, customer behavior, banking 
strategy.
Аннотация. В данной статье проанализирована роль цифровых маркетинговых инструментов в увеличении объема 
депозитов в коммерческих банках. Изучены научные источники, в которых рассматривается эффективность 
цифровой рекламы, мобильных приложений и персонализированных предложений. Выявлено, что за счёт 
цифрового маркетинга улучшается взаимодействие между банком и клиентом, повышается лояльность 
и количество вкладчиков. Акцент сделан на стратегиях, использованных банками, и их результативности. 
Исследование выполнено на теоретической основе, предложены практические рекомендации.

Ключевые слова: цифровой маркетинг, коммерческий банк, вклад, депозитная политика, мобильное приложение, 
поведение клиентов, банковская стратегия.

Tijorat banklari uchun depozit mablag‘larini jalb qilish asosiy moliyaviy vazifalardan biridir. Depozit hajmini 
oshirish bankning resurs bazasini mustahkamlab, kreditlash salohiyatini oshiradi. Omonat mablag‘larini 
ko‘paytirish uchun zamonaviy marketing strategiyalarini qo‘llash zarurati ortib bormoqda. Ayniqsa, raqamli 
texnologiyalar asosidagi marketing vositalaridan foydalanish bank faoliyatida muhim o‘rin tutmoqda.

Raqamli marketing bank xizmatlarini onlayn tarzda targ‘ib qilish, mijozlarga tezkor axborot yetkazish va 
ularga moslashtirilgan mahsulotlar taklif qilish imkonini beradi. Mobil ilovalar, elektron pochta, ijtimoiy tarmoqlar 
va bank veb-saytlari orqali olib boriladigan marketing bank va mijoz o‘rtasidagi aloqani mustahkamlashga xizmat 
qilmoqda. Tadqiqotlar ko‘rsatishicha, ushbu vositalar orqali mijozlar sonini oshirish va mavjud omonatchilarni 
saqlab qolish imkoniyati yuqori.

Ng‘ang‘a [1] tomonidan olib borilgan tadqiqotda banklar tomonidan raqamli reklama va mobil ilovalar orqali 
mijozlar bilan aloqani kuchaytirish omonat hajmiga ijobiy ta’sir ko‘rsatgani aniqlangan. Raqamli marketingning 
an’anaviy reklama usullariga nisbatan past xarajat bilan katta auditoriyani qamrab olish imkoniyati mavjud.

Jalang‘o [2] tadqiqotida raqamli reklama banklar faoliyatiga qanday moliyaviy ta’sir ko‘rsatishi tahlil 
qilingan. Banklar tomonidan raqamli reklama kanallari orqali olib borilgan kampaniyalar depozit hisobvaraqlari 
sonining oshishiga xizmat qilgan. Bu esa marketing strategiyalarini raqamli muhitga yo‘naltirish samaradorligini 
tasdiqlaydi.

Makau [3] o‘z tadqiqotida raqamli marketing vositalarining bankning ichki tizimiga integratsiyasini tahlil 
qilgan. CRM tizimlari va mijozlar haqidagi ma’lumotlar asosida shaxsiylashtirilgan xizmatlar taklif qilish orqali 
banklar omonatchilar sodiqligini oshirishga erishgan. Bu yondashuv natijasida nafaqat yangi omonatchilar jalb 
qilingan, balki mavjud mijozlarning depozit hajmi ham oshgan.

Hududiy qamrovni kengaytirish borasida Mkondya [4] tomonidan olib borilgan tadqiqotda Tanzaniya 
banklarining mobil banking va raqamli xizmatlar orqali qishloq joylardagi mijozlarga xizmat ko‘rsatish holati 
o‘rganilgan. Banklar filialsiz xizmat ko‘rsatish orqali omonatchilar sonini oshirishga erishgan. Bu natija raqamli 
xizmatlarning bank infratuzilmasini kengaytirishdagi rolini ko‘rsatadi.

Abdukhalilova [5] tadqiqotida banklarda raqamli texnologiyalar — masalan, chatbotlar va sun’iy intellekt 
asosidagi xizmatlar — yordamida mijoz xatti-harakatlarini tahlil qilish va segmentlash natijasida marketing 
takliflarining aniqligi oshgani ko‘rsatilgan. Bu vositalar yordamida depozit mahsulotlarini to‘g‘ri auditoriyaga 
yo‘naltirish orqali samaradorlik ta’minlangan.

Ushbu maqola nazariy yondashuvga asoslangan bo‘lib, tijorat banklari tomonidan qo‘llanilayotgan raqamli 
marketing strategiyalarining omonat hajmiga ta’sirini baholashga qaratilgan. Tadqiqotda sifatli tahlil usuli 
tanlangan. Asosiy axborot manbalari sifatida ilmiy maqolalar, dissertatsiyalar va amaliy tadqiqotlar o‘rganildi. 
Manbalarni tanlashda ularning ilmiy asoslanganligi va mavzu bilan bevosita bog‘liqligiga e’tibor qaratildi.

Metodologik asos sifatida mijoz xatti-harakatini tushuntiruvchi nazariyalar, raqamli xizmat sifati modellari 
va marketing samaradorligini o‘lchash usullari asos qilib olindi. Maqolada mualliflar tomonidan ilgari surilgan 
g‘oyalar tahlil qilinib, ularning amaliy jihatlari baholandi. Har bir manba real tajribalar va statistik ma’lumotlarga 
tayanganligi sababli, ular orqali raqamli marketingning tijorat banklari faoliyatiga ta’siri xolis baholandi.

Tadqiqot doirasida o‘rganilgan ilmiy manbalar asosida aniqlanishicha, tijorat banklarining omonat hajmini 
oshirishda raqamli marketing vositalari o‘zining aniq, o‘lchab bo‘ladigan va funksional ta’siri bilan ajralib turadi. 
Tahlilga jalb qilingan manbalarda raqamli marketing strategiyalari orqali banklarning depozit portfellarini 
kengaytirish bo‘yicha samarali yondashuvlar qo‘llanilgani ko‘rsatib berilgan.

Avvalo, Ng‘ang‘a [1] tadqiqotida raqamli marketing strategiyalarining tijorat banklari faoliyatiga qanday 
ta’sir qilishi o‘rganilgan. Muallif tijorat banklarining mijozlar bilan bog‘lanish, ularni omonat qo‘yishga undash 
va omonatchilarni saqlab qolishdagi marketing faoliyatini tahlil qilgan. Tadqiqotda elektron pochta orqali 
yuboriladigan maqsadli axborot xabarlari, mobil ilovalar orqali amalga oshirilgan reklama kampaniyalari hamda 
bank veb-saytlari orqali taqdim etilayotgan shaxsiylashtirilgan kontent mijozlar sonining oshishiga va mavjud 
mijozlarning depozit hajmini ko‘paytirishga olib kelgani aniq dalillar bilan ko‘rsatilgan. Ushbu yondashuv orqali 
banklar o‘z marketing xarajatlarini kamaytirgan, lekin mijoz jalb qilish samaradorligini oshirishga erishgan.

Keyingi tahlil Jalang‘o [2] tomonidan olib borilgan bo‘lib, u raqamli reklama vositalarining tijorat banklari 
uchun iqtisodiy natijalariga e’tibor qaratgan. Reklama byudjetining an’anaviy OAV, masalan televideniye va 
radio, ga yo‘naltirilgan qismi kamaytirilgan, buning o‘rniga ijtimoiy tarmoqlar, Google reklama tarmog‘i va 
bank mobil ilovasi orqali raqamli reklama strategiyalari joriy etilgan. Tadqiqot natijalariga ko‘ra, aynan raqamli 
reklama vositalarini qo‘llash orqali banklar depozitlar hajmida yillik o‘sishni kuzatgan. Muallif ushbu o‘sishni 
reklama kontentining aniq segmentlarga yo‘naltirilganligi, real vaqtli monitoring tizimlari va mijozlarga tezkor 
javob berish imkoniyatlari bilan bog‘lagan.

Makau [3] o‘z tadqiqotida raqamli marketing vositalari yordamida banklar qanday qilib raqobatbardoshlikni 
saqlab qolayotganini tahlil qilgan. Uning fikricha, raqamli marketing strategiyalari faqat reklama emas, balki 
bank xizmatlarining umumiy transformatsiyasi sifatida qaralmoqda. Misol uchun, CRM (Customer Relationship 
Management) tizimlari orqali mijozlar faoliyati tahlil qilinadi, qiziqishlariga mos depozit mahsulotlari taklif etiladi 
va mobil ilovalar orqali real vaqtli xizmatlar ko‘rsatiladi. Makau banklarning segmentatsiyalashgan marketing 
yondashuvi orqali nafaqat yangi mijozlar jalb etilganini, balki mavjud mijozlar sodiqligi oshganini, bu esa omonat 
hajmining oshishiga olib kelganini ko‘rsatgan.

Keyingi kuzatuvlar Mkondya [4] tomonidan Tanzaniya tijorat banklari misolida olib borilgan. Ushbu 
tadqiqotda raqamli xizmatlarning yetib boruvchanligi, ya’ni qishloq hududlaridagi filialsiz bank xizmatlari raqamli 
kanallar orqali taqdim etilishi natijasida omonatchilar soni ortgani ta’kidlangan. Mobil banking, USSD kodlar 
orqali xizmatlar va ijtimoiy media reklamalari bank xizmatlarining geografik kengayishini tezlashtirgan. Ayniqsa, 
mobil ilovalar orqali ochilgan yangi omonat hisobvaraqlari va avtomatlashtirilgan tranzaksiyalar orqali mijoz 
faoliyatining o‘sishi qayd etilgan.

Abdukhalilova [5] tomonidan olib borilgan tadqiqotda raqamli texnologiyalar, ayniqsa chatbotlar, sun’iy 
intellektga asoslangan xizmatlar va analitik tizimlar orqali marketingning individual darajaga olib chiqilgani tahlil 
qilinadi. Uning fikricha, tijorat banklari uchun yagona mass-market kampaniyalar samarasiz bo‘lib bormoqda. 
Shuning uchun foydalanuvchilarning individual xatti-harakatlari, xizmatlardan foydalanish chastotasi va xaridga 
tayyorlik holati asosida shaxsiylashtirilgan marketing takliflar tayyorlanmoqda. Bu yondashuv, ayniqsa yirik 
depozit qo‘yuvchilarni jalb qilish va ularning uzoq muddatli sodiqligini ta’minlashda muhim rol o‘ynaydi.

Mutoni [6] o‘z izlanishida raqamli marketingning xizmat sifati va omonat qo‘yishga bo‘lgan ishonch o‘rtasidagi 
bog‘liqligini ko‘rsatadi. Mijozlar raqamli kanallar orqali berilgan ma’lumotlarning aniqligi, interfeys qulayligi va 
texnik xizmat ko‘rsatish tezligini omonat qaroriga bevosita ta’sir qiluvchi omillar sifatida qayd etgan. Shu nuqtayi 
nazardan, banklarning raqamli xizmat sifati ustuvor yo‘nalish sifatida ko‘rib chiqilishi lozimligi aniqlangan.

Brend imiji va uning marketing samaradorligiga ta’siri Frank va Idenedo [7] tomonidan tahlil qilingan. Ularning 
fikricha, raqamli marketing vositalari orqali bank brendining ijtimoiy tarmoqlarda muntazam namoyon bo‘lishi, 
yutuqlari va yangiliklarini ommaga yetkazib borishi foydalanuvchilar orasida ishonch hissini shakllantiradi. 
Bu esa omonatchilarning qaroriga bevosita ta’sir ko‘rsatadi. Ayniqsa, vizual kontent, interaktiv postlar va 
foydalanuvchi fikrlariga tezkor javoblar bank brendining ijobiy qabul qilinishiga olib kelgan.

Aluoch [8] tadqiqotida esa ijtimoiy media vositalari — masalan Facebook, Twitter va LinkedIn — orqali olib 
borilayotgan ommaviy kommunikatsiyaning tijorat banklarining biznes o‘sishiga ta’siri o‘rganilgan. U raqamli 
kanallar orqali bank mijozlarining xabardorligini oshirish, savollarga tezkor javob berish va maqsadli aksiyalarni 
e’lon qilish orqali omonatchilar soni va sodiqligi oshganini ko‘rsatgan.

Sofayo va hammualliflari [9] raqamli marketing va mijoz xulq-atvori o‘rtasidagi bog‘liqlikni o‘rganib, shunday 
xulosaga kelishgan: foydalanuvchi uchun qulaylik darajasi qanchalik yuqori bo‘lsa, omonatga bo‘lgan qiziqish 
va tayyorlik darajasi shunchalik yuqori bo‘ladi. Shuningdek, foydalanuvchi bank ilovasidan ko‘proq foydalangani 
sari xizmatlar turini kengaytirish ehtimoli ortadi.

Ibitomi va hammualliflari [10] tomonidan olib borilgan tahlilda esa mijozlar qoniqishi va raqamli marketing 
vositalari o‘rtasidagi o‘zaro ta’sir tahlil qilingan. Tadqiqotda banklar tomonidan raqamli xizmatlar orqali 
ko‘rsatilayotgan xizmatlarning ishonchliligi, uzluksiz ishlashi va shaxsiy ma’lumotlar xavfsizligi darajasi mijozlar 
sodiqligiga bevosita ta’sir ko‘rsatishi aniqlangan. Bu esa o‘z navbatida omonat qo‘yish qaroriga ham ta’sir 
qilgan.

Tadqiqot natijalari shuni ko‘rsatadiki, tijorat banklarining raqamli marketing vositalaridan foydalanishi 
omonat hajmini oshirishda muhim rol o‘ynaydi. Raqamli kanallar orqali amalga oshirilgan marketing strategiyalari 
— jumladan mobil ilovalar, ijtimoiy tarmoqlar, elektron pochta va shaxsiylashtirilgan reklama — orqali banklar 
mijozlarga tezkor va samarali axborot yetkazishga erishmoqda. Ushbu vositalar orqali nafaqat yangi mijozlar 
jalb qilinmoqda, balki mavjud mijozlar bilan aloqalar mustahkamlanmoqda.

Raqamli marketing banklarga mijozlar ehtiyojini aniq aniqlash, xizmatlar doirasini shaxsiylashtirish va 
omonatchilarning xatti-harakatlarini tahlil qilish imkoniyatini beradi. Ayniqsa CRM tizimlari va sun’iy intellektga 
asoslangan platformalar banklarga maqsadli segmentlarga yo‘naltirilgan marketing kampaniyalarini ishlab 
chiqishga yordam bermoqda. Bularning barchasi omonatchilar ishonchini oshirish va ularning sadoqatini 
mustahkamlashga xizmat qilmoqda.

Tahlil qilingan ilmiy manbalarda raqamli marketing vositalarining tijorat banklarining hududiy qamrovini 
kengaytirish, xizmat sifati va ommaviy axborot yetkazishda an’anaviy kanallarga nisbatan samaraliroq ekani 
ko‘rsatib berilgan. Ushbu yondashuv orqali raqamli vositalar banklar uchun moliyaviy samaradorlik va bozor 
ustunligini ta’minlash vositasiga aylanmoqda.

Ushbu xulosalarga asoslanib, quyidagi takliflar ishlab chiqildi:
1.	 Raqamli marketing strategiyasini bank darajasida alohida yo‘nalish sifatida shakllantirish. Har bir bank 

o‘zining raqamli kanallari, jumladan mobil ilovalar, veb-sayt va ijtimoiy tarmoqlar orqali olib boradigan marketing 
kampaniyalarini yagona strategik rejaga asoslangan holda yuritishi lozim.

2.	 Mijozlar xatti-harakatlarini tahlil qilishga qaratilgan analitik platformalarni keng joriy etish. Banklar CRM 
tizimlari va mijozlar haqidagi ma’lumotlar asosida foydalanuvchilarga mos xizmatlarni avtomatik taklif qilish 
tizimlarini ishlab chiqishi kerak.

3.	 Raqamli savodxonlik bo‘yicha targ‘ibot ishlarini kuchaytirish. Ayniqsa, yoshi katta yoki texnologiyaga 
kamroq qiziqadigan mijozlar orasida mobil banking va onlayn omonat xizmatlaridan foydalanishni rag‘batlantirish 
zarur.

4.	 Reklama kampaniyalarini segmentlashtirish. Har bir mijoz turkumi uchun alohida marketing mazmuni 
ishlab chiqilishi va ular uchun mos reklama kanallari tanlanishi omonatchilar sonini oshirishda samarali bo‘ladi.

5.	 Marketing samaradorligini muntazam monitoring qilish. Banklar olib borayotgan raqamli marketing 
tadbirlarining natijalarini doimiy o‘lchab borishi va KPI tizimi asosida baholashi kerak.

6.	 Texnik infratuzilmani mustahkamlash. Mijozlar bilan ishlaydigan raqamli platformalar uzluksiz ishlashi, 
xavfsizlik talablari va foydalanuvchi uchun qulay interfeysga ega bo‘lishi lozim.

Yuqoridagi takliflar orqali tijorat banklari marketing faoliyatini zamonaviylashtirib, raqamli vositalarni depozit 
jalb qilish strategiyasining asosiy tarkibiy qismiga aylantirishi mumkin. Bu esa bank faoliyatining barqaror o‘sishi 
va raqobatbardoshligini ta’minlaydi.

O‘zbekiston Respublikasi Oliy Majlisi Qonunchilik palatasining
Iqlim o‘zgarishi oqibatlarini kamaytirish va “yashil” iqtisodiyotga 

o‘tishni tezlashtirish masalalari bo‘yicha komissiyasi
O‘zbekiston Ekologik partiyasi fraksiyasi

“Yashil iqtisodiyot va taraqqiyot” ijtimoiy – iqtisodiy, siyosiy, ilmiy – ommabop jurnal

Toshkent — 2025

“YASHIL IQTISODIYOT VA EKOLOGIK BARQAROR 
RIVOJLANISHDA ILG‘OR MUHANDISLIK MAKTABLARINI 

SHAKLLANTIRISH MUAMMOLARI”
Respublika ilmiy-amaliy konferensiyasi

2025-YIL 3-DEKABR

Republican Scientific–Practical Conference
“CHALLENGES IN DEVELOPING ADVANCED ENGINEERING 
SCHOOLS FOR GREEN ECONOMY AND ENVIRONMENTAL 

SUSTAINABILITY”

3 DECEMBER  2025

Республиканская научно-практическая конференция 
«ПРОБЛЕМЫ ФОРМИРОВАНИЯ ПЕРЕДОВЫХ 
ИНЖЕНЕРНЫХ ШКОЛ В РАЗВИТИИ ЗЕЛЁНОЙ 

ЭКОНОМИКИ И ЭКОЛОГИЧЕСКОЙ УСТОЙЧИВОСТИ»

3 ДЕКАБРЯ 2025 ГОДА

